
Ilaqutariinnermut, Kultureqarnermut, Ilageeqarnermut 
Naligiissitaanermullu Naalakkersuisoq 
Medlem af Naalakkersuisut for Familie, Kultur, Kirke og Ligestilling

Inatsisartunut ilaasortaq Ruth Heilmann, Siumut
 
 

§ 37  tunngavigalugu Naalakkersuisunut  apeqqut:  Tûgdlik  pillugu suliaq  sumut 
killippa suliarlu pillugu qaqugu Inatsisartut nassuiaammik tigusaqarsinnaappat?

Asasara Inatsisartuni ilaasortaq Ruth Heilmann, Siumut.

Apeqqummut nassiussannut qujanaq.

Paasissutissiissutitut matumuuna nassiuppara nassuiaat ataani atuarsinnaasat.

Naalakkersuisut  21.  april  2011  aalajangerput  Umiarsuaq  atuarfiusoq  Tûgdlik-mut 
akuersissut, takuuk meeqqanut inuusuttunullu ikiorsiisarneq pillugu peqqussummi § 22, 
imm. 4 utertinneqassasoq.  

Tamatumunnga  pissutaavoq  Ilaqutariinnermut,  Kultureqarnermut,  Ilageeqarnermut 
Naligiissitaanermullu  Naalakkersuisoqarfik  Umiarsuarsuup  atuarfiusup  Tûgdlik-up 
Qooqquni nunami aqutsivianut siumut nalunaaruteqaqqaarani februaarip aallaqqaataani 
2011  pulaarnermini  paasimmagu  paamisaanermut  tunngasut  ulloq  unnuarlu 
inissiisarfittut akuerineqarneranut tunngaasut massakkut atuukkunnaarsimasut. Pissutsit 
arlaqartut  aalajangiinermut  pissutaaqataapput.  Meeqqat  ilaatigut  paasitippaatigut 
attorneqarlutik  pillarneqartarlutik  mattusimaneqartarlutillu  kiisalu  atuartinneqassanatik. 
Pissutsit  uparuartorneqarsinnaasut  siusinnerusukkut  nakkutilliilluni  pulaartarnerni 
malugineqarsimasut  suli  atuuttut,  kingullermik  2009-mi,  tassani  arlalitsigut 
iluarsisariaqartunik iluarseeqqusisoqarluni.   

Tûgdlik  aamma  Tûgdliup  inatsisilerituua  tamatuma  kingorna  Naalakkersuisut 
aalajangernerannik nalunaarfigineqarput. 

26.  april  2011 Tûgdliup  inatsilerituua  naalakkersuisoqarfimmut  aallagaqarluni 
Naalakkersuisut  aalajangernerata  atuutsinneqartussaanera  ajorusuutigalugu 
apeqquserpaa.  5.  maj  2011  naalakkersuisoqarfiup  namminneq  inatsisileritoortik 
aqqutigalugu  Tûgdliup  inatsisilerituua  allaffigaa  aalajangersimanerup 
atortussaatitaanera nalunaarutigalugu. 

Tamatuma  kingunerisaanik  Tûgdliup  inatsisilerituuata  akissuteqaat  Inatsisartut 
Ombudsmandianut  maalaarutigaa.  Tûgdliup  inatsisilerituuata  orullutigaa 
Naalakkersuisut  inatsisilerituuata  allagaa  atortussaatinneqarsinnaanngitsoq 
Naalakkersuisunit allagaanani inatsisileritooq aqqutigalugu allagaammat.

Tamatuma  kingorna  Ombudsmandip  naalakkersuisoqarfik  pineqartumut 
nassuiaateqaqqullugu  qinnuigaa.  Naalakkersuisoqarfiup  Inatsisartut  Ombudsmandiata 
qinnutigisaa akuersaarlugu nassuiaammik nassiussivoq. 

Tamatuma kingorna jui 2011 Inatsisartut  Ombudsmandiat oqaaseqaateqarpoq, tassani 
Ombudsmandi isornartorsiuteqarluni innersuussutigalugulu naalakkersuisoqarfiup suliaq 
aallarteqqissagaa  aalajangernermik  atuuttussaatitaasumik  aalajangernissaq 
siunertaralugu. 

Naalakkersuisoqarfiup Ombudsmandip innersuussutaa tusaatissatut  tiguaa suliassarlu 
aallarteqqillugu.  August  2011-mi  Umiarsuup  atuarfiusup  Tûgdliup 
akuerineqarsimanerata  utertinneqarnissaa  pillugu  suliap  aalajangerneqarnissaanut 
suliap nutaamik suliarineqarnissaa qinnutigineqarpoq. 

September  2011  Tûdliup  inatsisilerituua  nutaamik  Inatsisartut  Ombudsmandiannut 
maalaaruteqaqqippoq  ulloq  unnuarlu  inissiisarfittut  21.  april  2011-mi 
akuerineqarsimanertik utertinniarlugu aalajangiisimaneq maalaarutigalugu.    
  
Inatsisartut  Ombudsmandiata  oktober  2011-mi  maalaarummut  oqaaseqaatissamik 
Ilaqutariinnermut,  Kultureqarnermut,  Ilageeqarnermut  Naligiissitaanermullu 
Naalakkersuisoqarfik nassiussaqaqqullugu qinnuigaa.

Naalakkersuisoqarfiup oqaaseqaatini suliamullu tunngassuteqartut tamaasa januar 
2012-imi Ombudsmandimut nassiuppai.

Suliassaq  Tûgdlik-mut  tunngasoq  massakkut  Inatsisartut  Ombudsmandianniippoq. 
Ombudsmandip pineqartumut oqaaseqaatissaa Naalakkersuisut massakkut utaqqivaat. 

Ataatsimut  nalunaarutigineqarsinnaavoq  Tûgdlik  pillugu  suliassaq  Umiarsuaq 
atuarfiusumut  Tûgdlik-mut  akuersisimanermik  utertitsinermik  imaqartoq 
Naalakkersuisuni naammassineqareersoq.  

Inussiarnersumik inuulluaqqusillunga
Med venlig hilsen

Mimi Karlsen


